
Filoû qu’ère û maynat, négre coum lou bouhoû, qui aymabe ana s’en tout soul quoan lous autes tracaben lous cagnots amasse, hasèn auspous per las carrères endaban, cridaben coume hòus since sabé perqué, ou s’en anaben aus quoate coègns dou bilàdye ha tenta las hemnes dous quartiès en panan las arragues au casau ou las péres dous beryès. Filoû que-s dabe bòdyes tout soul, e que gahabe meylèu lous camis dous ahourès.
Qu’ère badut en û biladye beroy troussat au miey de las mountagnes, arrisoulen au sourelh, dab de granes cases clares e de bèts pourtaus oun layraben lous câs, û campanè puntut qui traucabe lou cèu per dessus lous téyts de lose, e entre mountagne e biladye, ue grane capère susû turoun, la Capère Daurade. Qu’ère û beroy biladye, troussat au miey d’ue couroune de mountagnes, dab péus d’àrbes qui-u debaraben sus las testères dous prats à tout entour, Arrens…
Filoû que-s passeyabe tout soul p’ous ahourès endaban oun s’arremiaben las baques… Souben que bandouleyabe à tout entour dou bilàdye, dab la plouye ou dab lou sourelh. Tout tems que l’ère boû. Mes souben tabé que las gahabe mey loégne, p’ous prats enhore, de-cap au Port-Darrè qui-s daurabe de dore, lou maytî. Prats e arbès que puyaben plâ cap-sus à l’arrayòu, las brdes que pigalhaben lous prats, e, de quoan en quoan, ue case toute blanque que lusibe coum û miralh a l’arrebat dou sou. Lous prats que puyaben cap-sus, cap-sus, e qu’èren separats dou cèu per û ruban de cintes daurades e mau plegades, lou Maytiau…

Filoû qu’aymabe puya dinque au cap dou Maytiau, quoan abè toute ue yournade daban ét, e passeya-s au miey de las agnères toutes nabes badudes la noéyt debat las estéles. Que trepaben au maytî en sayan-se las cames, e en traynan aurelhes baches, yelades d’arrousade.
